
Tèxte 1 
 
Ua vath pirenenca ont l’occitan ei oficiau 
 
Gràcias a la Region Mieidia-Pirenèus e l’ajuda de la Region Aquitana, dus mila onze que 
serà l’annada deus Pirenèus. Atau, ací lo tribalh demandat dens lo noste cors d’occitan. 
 
E coneishetz lo Vath d’Aran ? Si l’esquí vos agrada, qu’avetz entenut a parlar de segur de 
l’estacion de Baqueira Beret. Qu’ei en efèit lo floron d’aquesta vath Pirenenca qui’s tròba en 
Espanha a mensh de dus cents quilomètres deu capdulh biarnés e dont la superficia ei 
comparabla a la vath d’Aspa o d’Aussau. 
Autanlèu passat lo vielh pòst de termièra au Pont deth Rei, qu’ètz susprés per l’arquitectura. 
Be son beròis aquestes vilatges dab los ostaus ancians e contemporanèus, tots deu medish 
calam. 
En espiant las ensenhas e los panèus rotèrs, que’m diverteishi sovent a arreconéisher las tres 
lengas oficiaus d’aqueste petit païs : l’aranés, fòrma plan tipada de la nosta lenga occitana, lo 
catalan e lo castilhan. 
Lo parçan qu’ei hèra beròi e hèra toristic. Sus las pistas d’esquí, que s’enten sustot lo 
castilhan e lo francés e au demiei de las autas lengas, que’s remarca lo basco. 
Entà enténer parlar l’aranés, que vam sovent en familha, a l’òra deu « paseo », a Vielha qui ei 
lo capdulh d’aquesta vath. En tastar quauques « tapas », qu’ei un plaser de batalar dab los qui 
son a l’entorn de nos. Gràcias au noste gascon de l’arribèra, que ns’i escadem a virar-ns’ac. 
L’an passat, qu’avèvi tanben devisat dab catalans ! 
Be parlan viste ! Qu’ei normau : que parlan en familha e a l’escòla, n’ei pas ua opcion 
facultativa com a noste. Qu’ei en occitan que hèn matematicas o scienças fisicas ! Que caleré 
que dens l’encastre de l’annada deus Pirenèus e podóssem profieitar d’un entercambi culturau 
e lingüistic ! 

